
శ్రీకాశీఖండము










	తే.	
ప్రియము నా కొండు గలుగ దీత్రిభువనముల

గలదు ప్రియ మొక్కటియ చూడఁ గాలకంఠ!

కాశికాపట్టణమున నివేశసంబుఁ

గరుణ నొప్పార నిమ్ము నీపొరుగునందు.

విశ్వేశలింగమాహాత్మ్యము




	వ.	
అనిన విని శంభుం డట్లయగుంగాక యో విశ్వంభర! నాచేరువనే యుండు, మొదల నిన్ను నారాధించి పిమ్మటఁ బ్రజలు న న్నారాధించువారు. ఇదె చూడు, దక్షిణమంటపం

బైన యీయపవర్గమంటపంబునఁ గాశీమాహాత్మ్యపుణ్యకథలు వినునది. మణికర్ణికాస్నానానంతరంబ ముక్తిమంటపంబునఁ బురాణంబు వినుట కర్తవ్యంబు.

	తే.	
కాశిఁ దీర్ఘంబు లెన్నేని గలుగనిమ్ము

చక్రతీర్థంబు తీర్థంబె శార్ఙ్గపాణి!

కాశి లింగంబు లేన్నేని గలుగనిమ్ము

విశ్వపతి మేటి లింగంబు విహగగమన!

	క.	
కైవల్యమంటపం బిదె

నావిహరణభూమి పద్మనాభ! విముక్త

శ్రీవనితాశుద్ధాంతము

గ్రైవేయవిభూషణంబు గాశీపురికిన్.

	వ.	
ఈముక్తిమంటపంబునకు భవిష్యద్ద్వాపరంబునఁ గుక్కుటమంటపం బనునామాంతరంబు గలుగఁ గలయది. యావృత్తాంతంబు వివరించెద. ఆకర్ణింపుము. ఆనందకాననంబున మహానందుం డనుబ్రాహ్మణుం డగ్రవేది పిన్ననాఁట పితృ

